
[image: C:\Users\2016\Downloads\10.jpg]        Ұлттық театр сахнасы мен кино әлемінде өзінің шығармашылық болмысымен, талант-танымымен жарық жұлдыздай ағып өткен саңлақ актерлердің бірі Нұрмұхан Жантөриннің туғанына 95 жыл. Актер 1928 жылы 22 сәуірде Атырау облысының Махамбет ауданында дүниеге келген. Мектепті бітіріп Алматыға жол тартқан Н.Жантөрин киномеханиктер дайындайтын мектепке түскен, осы кезде тағдырдың өзі оның бойындағы әртістік қасиетін көре білген ұстаздарға жолықтырып, Алматының актерлер дайындайтын мектебінің студенті болады. Кешікпей Ташкент театр өнері институты актерлік факультетінің 3-ші курсына қабылданып, оны 1952 жылы бітіріп шығады.  
Өнер табалдырығын осылай аттаған Нұрмұхан аға өмірінің соңына дейін М.Әуезов атындағы академиялық қазақ драма 
театрының сахнасында, сонымен қатар «Қазақфильм» киностудиясында көптеген спектакль мен фильмдерде ойнап, актерлік шеберліктің озық өрнегін көрсетті. 
1955 жылы Қырғыз үкіметінің өтініші бойынша «Мосфильм» киностудиясы «Салтанат» (режиссері В. Пронин) көркем фильмін түсіруді қолға алады. Фильмдегі басты кейіпкерлердің бірі – Жомартты бейнелеуге Қазақстаннан Н.Жантөрин шақырылады. Нұрмұхан аға бұған дейін 1949 жылы «Алитет уходит в горы» фильміне түсіп, одақ көрерменіне танылып қалған болатын. «Салтанат» фильмінде оның әріптестері, талантты актерлер Бакен Кыдыкеева, Мұратбек Рысқұлов, Алты Карлиев, Советбек Джумадылов болады.
Бұл фильмде Жантөрин жағымды кейіпкерді нанымды сомдап, көрермен жүрегіне жол табады.
1963 жылы «Қырғызфильм» киностудиясында мәскеулік жас режиссер Лариса Шепитько Шыңғыс Айтматовтың шығармасы бойынша «Аптап» фильмін түсіреді. Бұл фильмде тракторшылар бригадасындағы тіршілік алға тартылады. Фильм оқиғасы сақа тракторшы Әубәкір мен комсомолдық жолдамамен келген Кемел арасында өрбиді. Өзінің күші мен қаталдығына сенген Әубәкір бригададағы билікті өз қолына алып, үстемдік етіп тұрады. Оның беделі мен билігі Кемелмен текетірестен соң қолдан сусып кетеді. Әубәкір бейнесін сомдаған Н.Жантөрин оның болмысын, жан-дүниесіндегі беймазалықты, арпалысты шынайы түрде бере білді. «Қазақ актері Нұрмұхан Жантөриннің кейіпкердің болмысын ашуда пайдаланған әдіс-тәсілдері шеберлікпен астасып, Әубәкірдің қатыгездігі мен жан-дүниесіндегі қиналысты шынайы көрсетуіне мүмкіндік берді», – деп жазды қырғыздың тұңғыш кәсіпқой кинотанушысы Каарман Ашимов «Қырғыз киносының тууы» атты зерттеуінде. Кемел роліндегі Болот Шамшиев заман талабына сай жаңа көзқарасын алға тартады. Кемел арқылы режиссер жас адамның көзқарасының, өмірлік ұстанымының қалыптасуын көрсетеді.
Фильмге түскен Н.Жантөрин, Б.Шамшиев, К.Юсупжанованың шығармашылық табыстары сыншылар мен көрермендер тарапынан жоғары бағаланды. Шыңғыс Айтматов бұл фильм жайлы: «Аптапқа» повесте жоқ оқиғалар кірген. Шығарма сюжетінен ауытқулар болса да, повесте қозғалған негізгі идеялар сақталған. Режиссердің оқиғаларды кино тілімен беруі жемісті болды  деп ойлаймын» – деп пікір білдірді.
[image: C:\Users\2016\Downloads\7.jpg]1958 жылы кинорежиссер Мәжит Бегалин қазақтың тұңғыш ағартушы демократ ғалымы Шоқан Уәлиханов туралы «Оның заманы туады» фильмін түсіреді. Шоқан образын жасау барысында Нұрмұханның өзі де тұлға, суреткер ретінде ой танымы кеңейіп, шеберлікті игере түсті. Ол Шоқанды қадірлеп, мақтан тұтты. Ғалымның мұраларына терең үңілген сайын, актер оның қайсар тұлға, ерекше феномен екендігіне тәнті болды. Кинотуынды одақтық экранға шыққаннан кейін кереғар пікірлер айтылды. 
Мәселен, Әнуар Әлімжанов Жантөриннің Шоқан бейнесін сомдауы туралы «оның қолы емес» (не в его амплуа) – деп пікір білдірді. Бірақ, Жантөрин мен Бегалиннің суреткерлік талантын бағалағандар да көп болды. КСРО халық артисі, кино патриархы Сергей Герасимов: «Мен Жантөриннің Шоқанды ойнағанындай Чернышевскийді  де дәл сондай етіп ойнайтын адам табылса деп армандаймын. Жантөрин экранда дәл Шоқанның өзі болып көрінді. Бұл адамның жүзінен, іс-әрекетінен, қимылынан, жанарынан халықтың тарихын көресің. Мен фильмді екі рет тамашаладым. Үшінші рет оның бет-әлпетін зерттеу үшін көрдім. Уәлиханов экранда қандай керемет берілген. Ірі көріністер, әсіресе Шоқанның көздері ғажап», – деп жазды.
Нұрмұхан Жантөрин экранда Шоқан, Құрманғазы, Бейбарыс, Бату секілді тарихи тұлғалар бейнесін сомдады. Одақ ыдырардың алдында Нұрмұхан ағаны Одесса киностудиясы «Даниил – князь Галицкий» фильміндегі Батудың бейнесін жасауға шақырады. «Шыңғыс ханның осы бір тұнжыр, қатыгез, сонымен қатар ақылды ұрпағы мені қатты қызықтырды. Көптеген кітаптарды ақтарып, ол туралы деректерді там-тұмдап таптым. Содан Еуропа мен Азиядағы моңғол шапқыншылығын қозғаған Бартольдтың, Янның, Чивилихиннің зерттеу мақалаларын оқып шыққаннан кейін фильмге түсү үшін жолға шықтым. Бірақ, онда әріптестерімді 20 күндей күтіп қалдым. Бірақ, оған еш өкінбеймін. 
Бұл рольден мен керемет ләззат алдым», – деді Нұрмұхан аға.
Расында, актер тарихи әдеби, танымдық кітаптарды көп оқыды. «Мұның не қажеті бар?» – деп сұрағандарға: «Тірлікте бәрін де оқу керек, бәрін де білу керек. Біз кинода да, театрда да қасиеті, мінез-құлқы, ой-өрісі әр түрлі рольдерге, бейтаныс образдарға тап боламыз. Сонда әлгі оқығандарыңның керегі болады, пайдасы болмаса зияны болмайды», – дейтін.
1989 жылы «Қазақфильм» киностудиясында Египеттің «Эль Аламия» кинокомпаниясының қатысуымен түсірілген режиссер Б. Мансұровтың «Сұлтан Бейбарыс» фильмі одақтық экранға жолдама алды. Мұнда Жантөрин өз бойындағы талантын, қажыр-қайратын образды ашу үшін жұмсады. Сұлтанның ішкі дүниесін, оның ойларының арпалысын дәл береді. Оның үнсіз көзқарасында да терең сыр жатады. «Жантөрин пауза жасаудың шебері болатын. Осындай қабілетімен үлкен актер екенін ұқтыратын. Онымен кездесу мен үшін үлкен мектеп болды», – дейді Болот Шамшиев. Ал кинотанушы Гүлжан Құрманғалиқызы: «… осы рөлді сомдаған Нұрмұхан Жантөриннің актерлік шеберлігімен келген кейіпкер психологиясының тереңдігі нәтижесінде тарихи тұлғаның озық үлгісіне айналды. Сондықтан да фильмдегі сұлтан Бейбарыс бір ғана ұлттың өкілі дәрежесінен әлдеқайда биіктетіліп, жалпы адамзаттың еркіндікке ұмтылған батыр тұлғасына айналды», – деп пікір білдірді.
Расында, Бейбарыстың ойлы жүзінен «Мен кіммін?», «Туған елім қайда?» деген беймазалықты аңғарасың. Осы жөнінде айналасындағыларға да сауал тастайды. Олардың жауабынан өзінің қыпшақ, түрік даласынан екендігін естиді. Балалық шақтағы үзік-үзік суреттер, жусан исі жанына байыз таптырмай оны қайтадан туған жеріне алып келеді. Билікті де, байлықты да туған еліне айырбастамайды. Актер бұл бейнені терең психолизм, ішкі монолог арқылы шығарды. Осыдан біз Жантөриннің өзі сомдаған рөлдерін қайталамай, әр біріне жанкешті ізденіспен келетінін байқаймыз. Бейбарыс рөлінде Жантөриннің актерлік таланты жаңа қырынан жарқырады. Фильм режиссері Болат Мансұров: «Жантөринмен түсіру алаңында жұмыс істеу маған жеңіл болды. Мен тек тапсырма беріп, оператордың мизансценаларды қалай түсіру керектігін айттым. Рөлді Жантөриннің өзі алып шықты»,– деп еске алады.
1990 жылы Тверь қаласында өткен «Созвездие–90» бүкілодақтық кинофестивалінде «Қазақфильм» киностудиясының туындысы «Сұлтан Бейбарыс» фильмі көрсетіледі. Осы кинофестивальде Нұрмұхан Жантөрин мен Нонна Мордюкова «Актерлік мамандықтың дамуына үлес қосқаны үшін» дипломымен марапатталады. Сонда гүл шоғы мен сыйлықты алған актер залға қарап: «Бұл мен үшін көп қой», – дейді жымиып. Бұл актердің риясыз шындығы еді. Сонымен қатар бұл сәт Жантөриннің даңқ шыңына шыққан сәті болатын. Сол шыңнан Жантөриннің енді төмендемейтіні ақиқат еді.
[image: 972df0d4d3e70aad93eda2b82aad0671]Нұрмұхан Жантөриннің экранда сомдаған тұлғалары үлкен шеберлікпен жасалған дүниелер. Бұл фильмдерден адам жанына терең үңілетін, бейнені кәсіпқойлықпен, ізденіспен бере білетін үлкен суреткерді көреміз. Ол әрбір рөлін биік дәрежеге көтерді.
Шәкен Аймановтың «Атаманның ақыры» фильмі «Қазақфильм» киностудиясының ірі табыстарының бірі. Мұнда Нұрмұхан аға патша өкіметінің офицері, Дутов әскерінің штаб бастығы, полковник Абылайхановтың бейнесін сомдайды. Кейіпкердің экрандағы өмірінен өзінің мақсат-мүддесіне берілген тұлғаны көреміз. Оның бойынан тектілікті жинақылықты байқаймыз. Үстіндегі әскери киім, көзіндегі жарқ еткен пенсне, сөзі және қимылымен Жантөрин өзінің кейіпкерінің мінезін аша түседі.
Шыңғыс Айтматов ертеректе «Литературная газетаға» берген бір сұхбатында «Мен қазақ актері Нұрмұхан Жантөринге арнап бір шығарма жазсам деймін. Бірақ, Жантурин оған келіссе?!» – деп жазды.
1970 жылы Ш. Айтматовтың «Қош бол, Гүлсары» шығармасының желісімен «Жорғаның жүрісі» фильмі түсіріледі. Режиссер Сергей Урусевский фильмдегі операторлық түсіру әдістеріне баса ден қояды. (Оның негізгі мамандығы оператор болатын). Осыдан барып басты кейіпкер сырттап қалады. Бұған наразы болған Нұрмұхан аға 4 күн бойы қонақүйден шықпай жатып алады. Ақыры режиссер Жантөриннің айтқандарымен келісуге мәжбүр болады.
Ол өзгелерге тәуелді болудан бойын алшақ ұстайтын. Ешқашан жан-дүниесіндегі күйзелісті отбасында айтып, шағынған емес. Оның экрандағы тұлғалары өз мақсаттарына жету үшін, өз көзқарастары үшін күресті. Мұндай қасиет Жантөриннің де бойында болды. Ол ешкімге қол жаймай, өмірден сол биік те, тәккәппар күйінде өтті. Осынау бекзадалық Шоқаннан, Бейбарыстан, полковник Абылайхановтан, бәлкім қарапайым жылқышы Танабайдан келген болар? Пушкиннің өзі: «Өзін-өзі сыйлау және өзгеге тәуелді болмау адамды күйкі тіршілік пен өмір дауылдарынан асқақтатары даусыз», – деген болатын.
[image: C:\Users\2016\Downloads\3.jpg]Оны әріптестері сыйлап, көрермендері жақсы көрді. Бірақ, Жантөрин мен Әзірбайжан Мәмбетовтің бірін-бірі түсінуі қиын болды. Титандар қақтығысынан ұтылатын көрермен ғана. Сондықтан көрермен мұндай жайға бейжай қарай алмады. Көңілінің түкпірінде «қос саңлақ табысса екен» деген үміттің маздағаны анық. Екі алыптың қарым-қатынасы туралы бүгінгі қазақ киносының ақсақалдарының бірі Нұржұман Ықтымбаев: «Туған бауырлардың арасында да өкпе болады. … Екеуі де дарынды адамдар. Екеуін де өнердің жаялығына орап тастаған адамдар. Олай қарауға болмайды. Бірін-бірі аңсап, бірін-бірі сағынып жүрді», – деді бір сұхбатында.
Театр және кино актерлерінің әншілік, музыкалық қабілеттері болса, ол көрермен үшін екі есе бақыт. Маршал Жуковтың бейнесін жасаған Михаил Ульянов аккордеоншы, Андрей Миронов, Вахтанг Кикабидзе, Никита Михалков, Владимир Высоцкий – әнші болса, Юрий Никулин циркте жұмыс істеді. Ал, Шәкен Аймановтың домбыра шертіп, ән салғаны «Транссібір экспресі» фильмінде қалса, Кәукен Кенжетаев опера әншісі болып сахнаға шықты.
«Нұрмұхан ағаның көп дүниесін менен артық білетін адам жоқ. Нұрмұхан ағадай «Зәурешті» шырқаған адамды көргенім жоқ. Актерлік шеберлікпен айтатын еді. Ол кісі айтқанда сай-сүйегіңді сырқыратып жіберетін», – дейді Нұржұман аға. Тек осы әннің экранда қалмағаны өкінішті.
Көрнекті жазушы Шыңғыс Айтматов 1998 жылдың 16 маусымында актердің жары М.В. Иовлева-Жантуринаға жазған хатында: «Сізге кештеу хабарласып отырғаныма кешірім өтінем. Менің Нұрмұхан Жантөриндей керемет тұлғаны тануым тізбектелген жылдарға қатысты, оны мен Н.С. Жантөрин кинодәуірі деп атаймын. Арада көп жылдар өткенде ғана біз ақиқатты танып отырмыз. Менің әдеби шығармаларымдағы кейіпкерлер Н.С.Жантөриннің қайталанбас бейнелеуінде экранға шыққанына шексіз бақыттымын. Менің Жантөринмен әрбір кездесуім оған тәнті етіп, мені жаңа істерге құлшындыратын. Мен оны мақтан тұтамын. Тума талант әрқашанда жарқырап, сөнбейді. Оның ұлы образы – қазақ және қырғыз кинематографиясының негізін қалаушылардың бірі ретінде мәңгілікке есте қалады», – деп жазды.
Нұрмұхан аға «Қазақфильм», «Қырғызфильм», «Өзбекфильм», «Мосфильм», «Ленфильм», т.б. көптеген киностудиялармен шығармашылық байланыста болды. Қазақ актерларының арасында осындай арнада жұмыс жасағандары некен-саяқ. Ол өз қарымын режиссер ретінде байқап «Орман балладасы», «Медальдың үшінші жағы», «Қара маржан» фильмдерін түсірді. Бірақ, қашанда ол актер мамандығына адал болып қала берді. Жантөрин кинодәуірі өткен ғасырдың қырқыншы жылдарының соңынан 1990 жылға дейін созылды.
«Қырғызфильм» киностудиясында монтажер болып 30 жылға жуық еңбек етіп, бүгінде өнер ордасында білім беріп жатқан Ракыя Шершеновадан Нұрмұхан аға жайлы сұрағанымызда: «О, Жантөрин – ұлы актер ғой!» – деп жауап берді. Осы бір ауыз сөз Нұрмұхан Жантөриннің талантына ұялаған ұлылықты паш етіп тұр. Актер пайғамбар жасына қараған шағында дүниеден өтті.
Өнердің басты міндетін Нұрмұхан Жантөрин «Қозы-Көрпеш – Баян сұлу» спектакліндегі кейіпкердің тілімен: «Мен адамдардың бойындағы жағымды қасиеттерін жырлап, жамандығын мінеп өтемін, өйткені халқымның жақсылыққа бет түзеп, қатыгездік пен зұлымдықтан қашық болғанын қалаймын», – деп жеткізді. Жантөрин кинодәуірінен бүгінгі және келер ұрпақтың алар тәрбиесі мен тағылымы мол. Бұл кинотуындылардың адамдық болмысты қалыптастыруға қызмет етері даусыз.
[image: C:\Users\2016\Downloads\4.jpg]Сахнаға шығып, рөл ойнаған актердің бәрі бірдей даралық тұлға дәрежесіне көтеріле бермейді. Күрделі типтер жасаған әжептәуір дарынды актердің өзінің шеберлігі бір шеңбердің аясымен өлшенеді. Бүгінгі қазақ актер шеберлігі мәдениетінің көркемдік биігіне өлшем Нұрмұхан Жантөрин өнері болатын. Ол өзінің дархан дарыны, өзіне ғана тән орындаушылық ерекшелігімен, көркем-эстетикалық талғамымен дараланған түпсіз қиялдың, шынайы шабыттың, терең ойдың актері еді. Актер шеберлігінің мұндай жан-жақты қалыптасуы-сахна мен экран өнерінде сирек кездесетін құбылыс.
…1950 жылдың күзі. Ташкент қаласы, бүрынғы Шелковичная көшесіндегі колонналармен көмкерілген әсем үш қабат үйге орналасқан Манон Ұйғыр (бүрын А.Н.Островский атындағы болатын) атындағы Мемлекеттік театр өнері институты. Бүкіл Орта Азия мен Қазақстанға сахна кадрларын дайындайтын бірден-бір оқу орны ГИТИС-ке кинофильмге түскен Нұрмұхан Жантөрин келіпті деген хабарға жұрттың бәрі елең ете қалды. Мұнан бұрын Алматыдағы кино актер мектебін бітірген ол үш-төрт әріптестерімен актер факультетінің 4-курсына қабылдануы да сирек кездесетін оқиға еді. Бойшаң келген, ат жақты акқұба сұлу жігіт Нұрмұхан институттың сүйіктісіне айналды. Қазақша-орысшаға бірдей жетік Нұрмұхан көп ұзамай шәкірттер мен ұстаздар арасында ерекше сый-құрметке бөленіп, маңайындағыларды күлкіге көміп, шадыман шат көңілінен қашан көрсең де жазбайтын.
Нұрмұхан Жантөрин оқыған жылдары қазақ жастарының бақытына әйгілі режиссер, тамаша педагог А.О.Гинзбургтің (атақты В.Мейерхольдтің сүйікті шәкірті) курсқа жетекшілік етуі олардың тиянақты кәсіби білім алып, таланттарының ашылуына ерекше ықпал етті. Талантты біліммен ұштап отырмаса мұқалып қалатынын Нұрмұхан оқып жүргенде-ақ есіне мықтап тұтты. Ол арнаулы сабақтармен бірге, қоғамдық білімдерге де көңіл аударатын. Институттағы ғылыми жүмысқа да бар ынтасымен араласқан Нұрмұханның эстетика, философия жайында жазғандары өзі оқыған ұжыммен бірге, Ташкент қаласындағы жоғарғы оқу орында-рының ғылыми-зерттеу жұмыстарының байқауларында ерекше аталып, сый-құрметке ие болуы да оның зеректігімен бірге, ойлау қабілетінің жетістігін көрсетсе керек. Осындай жан-жақты білім, зеректік оның актерлік өнерінің шыңдалуына, пьеса мен рөл үстінде өзінше ізденуін, өзіндік шығармалық келбетін қалыптастырады.
Институтты бітірердегі дипломдық жүмысы Ғ.Мүсіреповтің «Қозы Көрпеш - Баян сұлу» трагедиясындағы Қодар мен Ю.Коротковтың «Джон - бейбітшілік солдаты» пьесасындағы әйгілі негр әншісі Пол Робсон прототип етіп алынған Джон Робортсон рөлдерін студенттік ғана емес, үлкен қаладағы өнерсүйер қауымның да жоғары бағалауы жас актердің талантын тануы. Соңғы спектакльдің Хамза атындағы Өзбек академиялық драма театрының сахнасында көрсетілуі-Нұрмұханның актерлік болашағы үшін аса ерекше оқиға болды. Пьесаның осы театрдың репертуарында болуы да дипломдық спектакльдің жауапкершілігін арттыра түсетіні белгілі.

Өз шәкірттерінің шығармалық қиялын қозғап, сезімдерін оятатын тамаша ұстаз А.О.Гинзбург өзін қоршагандарды еріксіз еліктіріп әкететін құдіретімен бірге, сабақта сахналық тапсырманы нақты да айқын қоя білетін және олардың бойына парасаттылық пен иманжүзділік, адамгершілік пен адалдық қасиеттерін екті. Ол барлығына бірдей жалпылама емес, әрбір шәкірттің жара-тылысындағы даралығына қарай ұстаздық етуші еді. Дархан дарынды Нұрмұхан Жантөрин осындай дайындықтан кейін 1952 жылдың тамызында Қазақтың академиялық драма театрына орналасып, қызығымен бірге бейнеті де мол сахна өнеріне араласып кеткен-ді. Ол кешкен шығармалық һәм өмірлік ғүмыр адамгершілік пен адалдық сипатымен, өзіндік даралығымен өзгеше.
Ол екі ел театр өнерінің негізін қалаушылардың сахналық тәжірибесі мен өнерімен халықтық сипатты, ұлттық ерекшелікті ашудың үрдісін көкірегіне құйып, саналы түрде қабылдауды шығармашылығындағы басты шарт деп түсінді. Оның дара шы-ғармалық кескін-келбетіне әйгілі кинорежиссер Г.Рошаль: «Мұның бойындағы бар тамаша қасиет ұлттық белгі-сипаттың айқындығы. Мұның болмысынан халқының биографиясын пайымдауга болады. Бұл жай ғана ұлттық типаж емес, мұның табиғи бітімінде, мінез-құлқында, қимылында, көзқарасында халқының тарихы жатыр», — деген сөзінде Н.Жантөриннің актерлік ерекшелігін сол уақыттың өзінде бағамдаған екен. Бұған ұлы шебердің шығармалық тарихи жолы толық дәлел. Ол тәжірибе мен теорияны ұштастыра білген білімді де жоғары мәдениетті сахна қайраткері болып қалыптасты.
[image: C:\Users\2016\Downloads\9.jpg]Актерлік шеберліктің шымыр мектебінен өткен Нұрмұхан Жантөрин көрінгеннің пешенесіне жазыла бермейтін тағы бір өмірлік тәжірибе мектебінен өтті. Қазақ сахна өнерінің негізін қалаған Қалыбек Қуанышбаев, Серке Қожамқұлов, Елубай Өмірзақов, Құрманбек Жандарбеков, Қапан Бадыров және бү лардан кейінгі буынның талантты өкілдері жас актерді жатсынбай бірден өздерінің құшағына алды. Ол театрға келісімен ұлттық сахна өнерінің қалыптасып дамуына ерекше ықпал жасаған М.Әуезовтің «Еңлік — Кебек», «Қаракөз», Ғ.Мүсіреповтің «Қозы Көрпеш-Баян сұлу» сияқты көркем дүниелерінің әр кезеңдегі қойылымдарында басты қаһармандардың рөлдерін ойнайды. Және бұлардың сахналық тұлғасын сомдағандардың өзінен бұрынғы жолын қайталамай, өзіндік ой-түсінігімен, танымдық пайымдауларымен келген. Кебек, Сырым, Қодар - Н.Жантөрин орындаушылық өнерінің құдіретін танытқан рөлдер. Бұлардың сахналық кескін-келбетін мүсіндеудегі үлкен жетістік актердің табиғи талантымен бірге, драматургиялық шығарманың егжей-тегжейіне дейін зерттеп танудан туған. Ол өзі орындайтын рөлдің әдеби негізіне терең бойлап, ерекшеліктерін тамыршыдай тап басумен бірге, тұтас пьесаны бақайшығына дейін талдап, болашақ спектакльдің ой-тұжырымын, көркемдік болмысын режиссерден бұрын танып, көкірек көрегендігімен айқындап отырушы еді. Спектакльді қабылдау, талқылауларында рөл, пьеса немесе қойылым туралы сөйлегенде жұрттың бәрі ауыздарын ашып, таң қалатын. Оның талдаулары мен ой-пікірлері өзінше қызық, ешкімге ұқсамай, көпшілік байқамайтын жәйттерді тауып айтатын. Кейбір рухани әлем жайындағы ой ағымы, құнды пікірлерінің арты қайшылыққа тіреліп, актердің болашағына кедергі болған тұстары да аз емес. Кешегі тоқырау заманы туғызған қаптаған құнсыз пьесалардағы шала жансар рөлдерді ойнаудан актерлік таптаурындыққа түсіп кетуден, шеберлік босаңсуынан сақтап қалған осы ізденімпаздық, жаңа шыққан көркем туындылар мен шығармаларды қалт жібермей танысатын. Драматургия мен сахнадан таба алмағанын кітаптан, өнердің басқа түрлерінен алды.
Н.Жантөрин жасаған бейнелерде актердің өзіндік даралығының айқын көзге ұрып түратыны да талантқа қанат бітіретін осы білімпаздығы мен мәдениеттілігінде. Ол ұлт сахнасының алыптарымен тамаша достық шығармалық қатынаста болып, олардың халық өнерінен суғарылған табиғи дарыны мен ізденістерінен өзіне қажетін ала білген. Олармен тонның ішкі бауындай болған Н.Жантөрин актерлік шабытпен шектелмей, реті келгенде әзілің жарасса, атаңмен ойнаның керін келтіріп, үлкен ағаларымен алымды әзіл-оспағымен оралымды қалжыңымен де еркін араласатын.
Н.Жантөрин театрда ойнаған рольдерінде кейіпкердің ішкі сезімін тап басуды сонау институттағы ұстазынан үйренген әдісті әрі қарай жалғастырып, тереңдете түседі. Сонан мұның жасаған көптеген сахналық бейнелері толыққанды, қойылымның басты идеялық-көркемдік мазмұнын ашудағы жетінші дәрежеде болды. Ол өмір болмысын терең танып, өзіндік ерекшелігімен жан-жақты суреттелуін шығармалық шартына айналдырды. Шығармалық жұмыстан бөлек театр ішіндегі бөтен әңгімеден, ұсақ-түйек кикілжіңдерден бойын аулақ ұстады. Ол өзімен-өзі болып ешкімге тәуелді болуды қаламайтын, шығармалық ұстанымы берік болды. Бірақ анық роль үстіндегі тыңғылықты ізденісі кейде режиссердің ой-тұжырымына қайшы келіп, қойылымның көркем-идеялық мазмұнына ықпал ететін жағдайға көтеріліп кететін. Бүгінгі өмірді суреттейтін көркемдік сапасы төмен пьесалардағы солғын рольдерді ойнау Нұрмұқан үшін нағыз азап болды. Осыдан барып режиссура мен актерлік өнер арасындағы сәйкессіздік, үйлесімсіздік қойылым сайын күшейе түседі.




Дайындаған: Библиограф Ж. Аюпова






image6.jpeg




image7.jpeg
p




image1.jpeg




image2.jpeg




image3.jpeg




image4.jpeg
X o

R -
o “Keterrep” 1980;
H.




image5.jpeg
1L AlirmaTos
| Kacun





